भारत सरकार
रेल मंत्रालय
राज्य सभा
06.03.2020 के
अतारांकित प्रश्न सं. 1893 का उत्तर
रेलों में परोसे जाने वाले भोजन की आवधिक समीक्षा
1893. श्री सी. एम. रमेशः 
क्या रेल मंत्री यह बताने की कृपा करेंगे किः
(क) 
क्या रेलवे समय-समय पर रेलों में परोसे जाने वाले भोजन की समीक्षा करता है, यदि हां, तो पिछली समीक्षा कब की गई थी, तत्संबंधी ब्यौरा क्या है; और
(ख) 
क्या रेलवे का रेलों में परोसे जाने वाले भोजन की गुणवत्ता और साफ-सफाई के स्तर में सुधार करने के लिए इस संबंध में एक उच्च-स्तरीय समिति का गठन करने का विचार है, यदि हां, तो तत्संबंधी ब्यौरा क्या है और यदि नहीं, तो इसके क्या कारण हैं?

उत्तर
रेल और वाणिज्‍य एवं उद्योग मंत्री (श्री पीयूष गोयल)
(क) और (ख): रेलवे पर परोसे जाने वाले भोजन की गुणवत्ता और स्वच्छता की समीक्षा और निगरानी करने का भारतीय रेलवे का निरंतर प्रयास रहता है। खानपान सेवाओं के पर्यवेक्षण और निगरानी के लिए एक सुदृड़ तंत्र विकसित किया गया है। भोजन की गुणवत्‍ता और स्‍वच्‍छता में सुधार लाने के लिए निम्‍नलिखित कदम उठाए गए हैं:- 
· आईआरसीटीसी की वैबसाइट के साथ-साथ रेल दृष्टि पर लाइव स्ट्रीमिंग उपलब्‍ध कराने के साथ-साथ वास्‍तविक समय आधार पर रसोईघरों की गतिविधियों की निगरानी करने के लिए बेस रसोईघरों/किचनों में क्‍लोज्‍ड सर्किट टेलीविज़न कैमरे लगाए गए हैं। 
· सचल (पोस्‍ट पेड) और स्‍थैतिक इकाइयों में बेचे जाने वाले भोजन के सभी बॉक्‍सों पर क्‍यूआर कोड अथवा स्‍टीकर लगे होंगे जिनमें अधिकतम खुदरा मूल्‍य, ठेकेदार का नाम, वजन, पैकिंग की तारीख और वैज/नॉन-वैज भोजन की मदों का निशान जैसे ब्‍यौरे दिए जाएंगे। वर्तमान में यह सुविधा 28 बेस किचेन्‍स/किचेन इकाइयों में उपलब्‍ध है। 
· यह सुनिश्चित करने के लिए कि भोजन संरक्षा और व्यक्तिगत स्वच्छता के अनुरक्षण के संबंध में भारतीय खाद्य एवं मानक प्राधिकरण  के मानदंडों  का अनुपालन किया जाता है, बेस किचनों में भोजन संरक्षा पर्यवेक्षक तैनात किए जा रहे हैं। इसमें मान्‍यता प्राप्‍त प्रयोगशालाओं से भोजन के नमूनों की आवधिक जांच शामिल है।
· खानपान इकाइयों में भोजन की गुणवत्‍ता, सेवा, स्‍वच्‍छता स्थिति, आदि की जांच के लिए भोजन की आवधिक तीसरा पक्ष लेखा परीक्षाएं की जाती हैं। लेखा परीक्षा के मानदंडों में गुणवत्‍ता, सेवा, स्‍वच्‍छता आदि शामिल हैं। 
· भोजन संरक्षा मानदंडों के अनुपालन को सुनिश्चित करने के लिए भारतीय रेलों पर प्रत्‍येक खानपान इकाई के पास एफएसएसएआई का प्रमाणन होना अनिवार्य है। 
· उपर्युक्‍त के साथ-साथ, बेस किचनों में भोजन की गुणवत्‍ता और स्‍वच्‍छता की जांच के लिए विशेष/औचक निरीक्षण/अभियान भी चलाए जाते हैं। 
उच्‍च स्‍तरीय समिति को गठि‍त करने का कोई प्रस्‍ताव नहीं है। 
*****
